
 ՀՀ Տավուշի մարզպետարանի աշխատակազմի ղեկավար Սվետլանա Դավթյանի հարցազրույցը` տրված <<Քաղաքացիական ծառայություն>>  թերթին

Վստահ կարող ենք ասել` քաղաքացիական 
ծառայության համակարգը կայացել է 

   -Տիկին Դավթյան, քաղաքացիական ծառայության համակարգի կայացման առումով, ըստ Ձեզ,  որո+նք են անցած տասը տարիների ամենալուրջ ձեռքբերումները:

 - <<Քաղաքացիական ծառայության մասին>> ՀՀ օրենքի ընդունումը և դրա բարեհաջող ներդրումը պետական համակարգում  ամենալուրջ ձեռքբերումն եմ համարում  այս ոլորտում:  Համակարգի կայացման ամենամեծ երաշխիքը եղավ հենց օրենքը: Կանոնակարգվեցին շատ հարցեր. սկսած կադրերի վերապատրաստման, որակավորման, թափուր պաշտոնների զբաղեցման խնդիրներից մինչև քաղաքացիական ծառայողի աշխատանքի գնահատման հետ կապված  հարցերը: Ես պետական համակարգում երկար տարիներ աշխատել եմ նաև մինչև քաղաքացիական ծառայության համակարգի ներդրումը և վստահաբար կարող եմ ասել, որ հիմա շատ ավելի հարմարավետ է աշխատելը, բոլոր հարաբերությունները դարձել են առավել  հստակ ու բարեկիրթ:
  .-Որո+նք են,  հիմնական հրատապ խնդիրները, որ  լուծման կարիք ունեն:
- Չէի ասի, որ այնպիսի հրատապ խնդիրներ կան լուծելու, որոնք խանգարում են համակարգի բնականոն գործունեությանը: Սակայն, իհարկե, կան ոլորտներ, որոնցում պետք է շտկումներ մտցնել: Եվ հետո, ժամանակը նույնպես իր պահանջներն է դնում, ու անընդհատ կատարելագործման կարիք է զգացվում: Ճիշտ կլինի փոփոխություններ մտցնել կադրերի վերապատրաստման ընթացակարգում, մասնավորապես ժամանակ առ ժամանակ պետք է վերանայել վերապատրաստման ծրագրերը: Շատ կարևոր եմ համարում նաև քաղաքացիական ծառայողի աշխատավարձի բարձրացման խնդիրը: Այս պարագայում   քաղաքացիական ծառայողին ներկայացվող պահանջների բավարարումն առավել բարձր մակարդակի վրա կդրվի: Համոզված եմ, որ ՀՀ կառավարությունը հնարավորությունների սահմաններում աստիճանաբար լուծում կտա այս խնդիրներին: Արդեն 2012 թվականին սոցիալական փաթեթը գործունեության  մեջ կդրվի, որը նույնպես քաղաքացիական ծառայողների կենսամակարդակի բարձրացմանն է ուղղված: 
 -Ձեր դիտարկմամբ` սահու+ն ընթացավավ համակարգի ներդրման գործընթացը :

-Վաղուց ապացուցված ճշմարտություն է, որ յուրաքանչյուր նորը շատ դժվարությամբ է ընդունվում բոլորիս կողմից, որքան էլ այն առաջավոր լինի: Քաղաքացիական ծառայության համակարգի ներդրումը նույնպես որոշ դժվարություններ ունեցավ` հանդիպելով  կարծրատիպերի: Սա բնական էր և անխուսափելի: Մարդիկ տարիներով հետ էին վարժվել նման կարգի ատեստավորումներից, մրցույթներից,  հաշվետվություններից, աշխատանքի գնահատման չափանիշներից: Բայց,ի պատիվ քաղաքացիական ծառայության խորհրդի և  համապատասխան գերատեսչությունների աշխատակազմերի, հիմա վստահ կարող ենք ասել, որ համակարգը կայացել է և գործում է:
 - Ձեր կարծիքով, կայացե+լ է աշխատակազմի ղեկավարի ինստիտուտը` որպես քաղաքացիական ծառայության ղեկավարման և կազմակերպման մարմին:

- Ես նախորդ հարցի պատասխանի մեջ արդեն նշեցի համակարգի կայացման գործում  գերատեսչությունների աշխատակազմերի դերի մասին: Շարունակելով ասեմ, որ  հիմնական  ծանրությունը կազմակերպչական հարցերում, հատկապես սկզբնական շրջանում, երբ անհրաժեշտ էր  տեղերում  օրենքի կիրարկումն ապահովել,   դրված էր աշխատակազմի ղեկավար վրա: Սա այն ինստիտուտն էր, որ կարողացավ քաղաքացիական ծառայության խորհրդի հետ միասին կայացնել համակարգը յուրաքանչյուր գերատեսչությունում: Եվ այս առումով, իհարկե, հաջողվել է այն որպես քաղաքացիական ծառայության ղեկավարման մարմին: Այնքան է հաջողվել, որ, մասնավորապես մարզպետարանների դեպքում, աշխատակազմի ղեկավարի դերը տեսանելի եղավ, երբ արդեն ներդրվեց համայնքային ծառայողի համակարգը: Չէ որ այս երկու համակարգերը բավականին նման են իրար, և համայնքային ծառայության ներդրման  գործում  նույնպես մեծ ավանդ ունեն մարզպետարաններն իրենց աշխատակազմերով:      

